
Кереш
«...Шиһабетдин Мәрҗани бер иде, кадерен, кыйммәтен белмәк аның өчен түгел, безләр өчен ифтиһардыр».

                                          Исмәгыйль Гаспарлы1
Татар халкының гаять бай тарихы, мең ярым еллык язма әдәбияты, киләчәк буыннарга мирас калдырырлык, буыннан-буынга күчеп, сакланып килгән матур йолалары, гореф-гадәтләре, татар әдәбиятының җәүһәрләреннән саналган әсәрләре бар.

«Ничек итеп мирас гасырлар дәвамында юкка чыкмаган, югалмаган, таралмаган?» - дип сорау бирүчеләр табылыр. Әдәби мирасны өйрәнүдә татар халкының зур тарихи язмышын күргән, тарихны һәрьяклап тирәнтен өйрәнеп, барлап, башка көчләр тарафыннан бетерелүгә юл куймаган мәгърифәтчеләребез, тарихчы-галимнәребез ярдәме белән бүгенге көн кешеләренә барып ирешкән, тапшырылган ул. Аларның хезмәт-эшчәнлеге үткәннәр белән бүгенге тормышны бәйләүче бердәнбер көч ул, дип уйлыйм мин. Менә шуның өчен дә тормыш юлларын татар халкының  этногрфиясен өйрәнүгә һәм шушы өлкәдә булган белемнәрен таратуга багышлаган күренекле галимнәребезнең эшчәнлеген өйрәнү зарури, минемчә.
Минем рефератым мәдәниятебез тарихында һәм иҗтимагый фикерләү үсешендә тирән эз калдырган олы шәхес Шиһабетдин Баһаветдин әл-Мәрҗанигә багышланган. Шундый катлаулы эшкә тотынганчы, мин тарих белгечләренең, аерым алганда фәлсәфә фәннәре докторы, профессор Яхъя Абдуллин, тарих фәннәре кандидаты Тәэминә Биктимерованың Мәрҗанигә карата булган мәнәсәбәтләрен, бәяләмәләрен ачыклау өчен, хезмәтләренә мөрәҗәгать иттем. Бу материалларны җентекләп өйрәнгәч, Татарстан тарихы һәм татар әдәбияты дәресләрендә өйрәнелгән Шиһабетдин Мәрҗанинең тормыш юлын, иҗатын, татар халкының фикерләү үсешенә керткән өлешен тирәнтен өйрәнү, гомумән, татар халкы тарихында тоткан урынын билгеләү рефератымның максатын билгеләде дә инде.

I бүлек
Шиһабетдин Мәрҗанинең тәрҗемәи хәле

Рефератымны Мәрҗаниләр нәселе, Мәрҗанинең ата-анасы, бабаларының хезмәтләре хакында язып башлап җибәрүем урынлы булыр, минемчә. Бу мәгълүматлар укучыга Шиһабетдин Мәрҗанинең олы шәхес булып формалашуына этәргеч ясаган төп көчләрне билгеләргә ярдәм итәр. 
Мәрҗани хәзрәтнең ата-ана тарафлары заманасының бөек галимнәреннән булып, нәселләреннән бик күп имамнар, галимнәр чыкканлыктан, Мәрҗанидә булган яхшы сыйфатлар һәм камиллекләрнең бер өлеше бабаларыннан мирас буларак калган.

«Мәрҗанинең бабасы Сөбхан яшьтән тырыш, гыйлемгә ихласлы булып, шәкерт вакытында гарәп, фарсы телләрендә алтмыштан артык китап күчереп яза. Күчереп язган китаплары арасында «Тәүзыйх», «Җамигыр-рөмүз» кебек икешәр җильдтомлылары да бар»1.

Мәрҗани тарихтан, борынгы хәлләрдән хәбәрдар булган бабасыннан байтак тарихи мәгълүмат ишеткән. Шулар нәтиҗәсендә ул киләчәктә күп кенә хезмәтләр өстендә эшли, мәҗмугалар авторы булып китә.

Бабасы, Мәрҗанига 16 яшь булганда, Хосна авылында вафат була. Мәрҗани Бохарадан кайткач, бабасының якты истәлегенә дип, каберенә таш яздырып куя.
«Мәрҗанинең атасы Баһаветдин әүвәл Ябынчыда, аннан соң Ташкичү авылында имам булып, кырык ел дәвамында заманасында билгеле булган төрле фәннәрдән дәрес укыткан, байтак кешеләр хәзерләгән. Мәрҗани язма бер мәҗмугасында атасыннан укып чыккан имамнардан 35 кешенең исемен искә ала. Баһаветдин 1856 нчы елда 72 яшендә вафат булган»1.
Мәрҗанинең әнисе Бибихөбәйбә яшьләй — 29 яшендә — вафат булган. Мәрҗани үзенең язмаларында әнисен акыллы, күркәм мөгамәле, гыйбадәтчән хатын буларак исенә төшергән. Әнисенең дөрес итеп, күркәм язылган догаларын Мәрҗани гомере буена саклап килгән.

Мәрҗанинең гыйлемгә булган сәләтенең зур өлеше, әнисе ягыннан бабасы мелла Габденнасыйр Сәйфелмөлек тарафыннан иңдерелгән дип әйтү дөрес булыр, минемчә. Мәрҗанинең бабасы Чокалы исемле авылда, соңрак Ашыт авылында имам һәм мөдәррис вазифасын башкарып, үзенең бөтен гомерен гыйлем туплауга, халыкка хезмәт итүгә багышлаган. Коръән һәм Сөннәткә мәхәббәт, ислам дине мәсьәләләре турындагы белемдә булган мәзһәбләргә киң, тигез итеп карау фикере Мәрҗанигә беренче мәртәбә бабасы Габденнасыйрдан мирас булып калган, киләчәктә эшчәнлегенең төп юнәлешен билгеләгән.

«Күренекле галим һәм фикер иясе Шиһабетдин бин Баһаветдин әл-Мәрҗани 1818 нче елның 16 нчы гыйнварында Казан артында урнашкан Ябынчы авылында киң белемле рухани гаиләсендә дөньяга килә. Тиздән аның әтисе Баһаветдин бин Сөбхан Казан артындагы икенче бер авыл — Ташкичүгә имам итеп билгеләнә. Баһаветдин хәзрәт бу авылда зур мәдрәсәгә нигез сала. Шиһабетдин мәхдүм шушы мәдрәсәдә фәннәр үзләштерүдә тәүге адымнарын атлый. Үзенең кызыксынучанлыгы, өйрәнелә торган фәннәрнең асылына төшенүгә омтылышы белән ул башка шәкертләрдән аерылып тора. Дәресләрдә бирелгән китаплардан тыш ул күп кенә өстәмә әдәбият укый, ә 17 яшеннән әтисенә шәкертләрен укыту-өйрәтүдә булышлык күрсәтә башлый»2.

Мәрҗани, дәрес укытырга керешкәч, укыта торган дәресләре хакында уйлана, укыту ысулларының кимчелекләрен табып, алар өстендә эш итә торган була. Кайбер дәресләрне укыту рәвешен үзгәртергә кирәк дип табып, фикерен әтисенә сөйли. Бу мәсьәләдә атасы тарафыннан каршылык күрмәгәч, үз фикеренә ышануы тагын артып, кайбер дәресләрне үзе теләгәнчә укытырга керешә.

«Дәресләре хосусында Мәрҗанинең игътибарын башлап җәлеп иткән нәрсә фарсы телендәге сарыф булган. Гарәп теленең кагыйдәләрен фарсыча китаптан уку, гарәпчә белән фарсычаны бер-беренә катнаштыруның шәкертләргә зур читенлек китерүен аңлап, Мәрҗани сарыф китабын үзе язып, дәресләр бирә торган була, шуның өстенә балалар өчен төрле догалар, гыйбадәтләр рәвешләре хакында китап яза».

«1838 нче елда Ш.Мәрҗани — инде җиткән егет — укуын дәвам итү өчен, сәүдә кәрванына ияреп Бохарага китә. Биредә ул иң абруйлы мөдәррисләрдән — дамелла Мирзасалих Әгъләм, дамелла Мөхәммәд бине Сәфәр әл-Хөҗәндидән, дамелла Фазыл бине Гашур әл-Гыйҗдиванидан, дамелла Ходайбирде бине Габдулла әл-Байсуныйдан, дамелла Бабарафигъ әл-Хөҗәндидән1 һ.б. дәресләр ала, күп вакытын шәһәрнең китапханәләрендә үткәрә, дини, фәлсәфи, тарихи, филологик әдәбият дөньясына чума, шул ук вакытта мөстәкыйль фикер йөрткән шәхесләр белән аралашырга да тырыша. Мәрҗани Бохарада өч-дүрт ел ышанудан «Гакаиде Нәсәфи», мантыйктан «Тәһзиб» дәресләрен укыта. Мәрҗани үз шәкертләрендә укуга теләк уятыр өчен, кызыктыру максатыннан, укырга тиешле китапларны күрсәтә, үзе дә китаплар биреп тора торган була.
Уку елларында яшь Шиһабетдиннең нинди дә булса матди чыганаклары булмый. Шуңа күрә аңа күп кенә вакытын тормышын материаль  яктан тәэмин итүгә бирергә туры килә: ул шундагы байларның балаларын укытырга яллана, китап күчерү белән шөгыльләнә, ә җәйләрен, мөгаллимлек итү өчен, авыл җирләренә чыгып китә.
Биш ел саен Бохарада укыганнан соң Ш.Мәрҗани Сәмәркандка күчеп килә һәм, укуын дәвам итү өчен, «Ширдан» мәдрәсәсенә урнаша. С.Айни китергән мәгълүматларга караганда, бу мәдрәсәдә булачак галимгә укуын дәвам итәргә Бохара әмире Насрулла ярдәм итә. Монда ике ел укыганнан соң Ш.Мәрҗани яңадан Бохарага әйләнеп кайта һәм замананың атаклы мәдрәсәләреннән булган «Мир-гарәп»тә укуын дәвам итә. Биредә ул укуын татар, төрекмән, үзбәк шәкертләренә дәресләр бирү белән чиратлап алып бара һәм үзенең тормышын шул юл белән тәэмин итә.

«Бохарада һәм Сәмәркандта укыган елларында Ш.Мәрҗани мөселман дине тәгълиматы белән беррәттән фәлсәфәне дә, тарихны да, гарәп һәм фарсы телләрен дә бик нигезле итеп өйрәнә. Математика, бигрәк тә геометрия һәм астрономия белән шөгыльләнә. Биредә ул шәрыкъның әл-Фараби, әл-Бируни, Ибн-Сина, Ибн-Рашд, әл-Кинди, әл-Мәгарри, Ибн—Халдун кебек олы фикер ияләренең мирасы, Сәгъди, Фирдәүси, Руми, Хайям, Низами, Навои кебек күренекле шагыйрьләрнең әсәрләре белән таныша»2.
«1849 нчы елда Ш.Мәрҗани ватанына әйләнеп кайта, беренче Казан мәчетенең имамы һәм шул мәчет каршындагы мәдрәсәнең мөдәррисе вазифаларын үтәүгә керешә. Казанның беренче мәчетенә имам, мөдәррис булып урнашканчы шәһәрнең мәшһүр байларыннан булган Ибраһим Юнысов зур бәхәс мәҗлесе уздыра»3. Анда катнашкан күренекле галимнәр, имамнар, сораулар биреп, Мәрҗанине бәхәскә тарталар. Яшь имам төпле дәлилләре белән, тирән фикерле җаваплары белән үзенең әңгәмәдәшләрен шаккатыра, һәм шушы бәхәс киләчәктә дә аның мөһим урынын билгели. Мәдрәсәдә ул киң планлы уку-укыту һәм фәнни эшчәнлеккә чума, мәдрәсәнең эш тәртибен тәртипкә салу һәм уку-укыту процессын камилләштерү юнәлешендә тәвәккәл адымнар ясый. Ул үзе биргән дәресләр, күтәрелгән проблемалары ягыннан тирән анализлы булуы һәм фәнни мәгълүматларның байлыгы белән аерылып торалар. Шул вакыттагы мөселман уку йортларына хас традицион фәннәр белән беррәттән Ш.Мәрҗани үзенең шәкертләренә тарихтан, географиядән, математикадан, астрономиядән дә төгәл мәгълүматлар бирергә тырыша, аларны шәрыкъ  фәлсәфи вәкилләренең һәм шагыйрьләренең әсәрләре, шулай ук үз халкының мәдәни мирасы белән таныштыра.
Ш.Мәрҗани исемендәге бу мәчет әле дә эшләп килә, иманлы булырга чакыра. (Өстәмәлек № 1).

Казанда эшләү Ш.Мәрҗани алдында урыс һәм Көнбатыш Аурупаның мәдәнияты һәм фәнни-фәлсәфи фикере белән танышу өчен дә зур мөмкинлекләр ача. Биредә ул А.Казембек, В.Радлов, И.Готвальд кебек күренекле галимнәр белән якын мөнәсәбәттә була. Үзенең шәкерте И.Фәизханов аша ул Петербургта эшләүче шәрекъ белгчләре Вельяминов-зернов һәм Дорн белән дә элемтәгә керә. Бу исә аңа урыс һәм көнбатышның фәнни фикере белән танышып тору мөмкинлеген бирә.

Нәтиҗәдә Ш.Мәрҗани киң диапазонлы галим булып формалаша. Аның йөзендә безнең күз алдыбызга ныклы әзерлекле философ, тарихчы, галим һәм мәдәниятның төрле тармакларыннан хәбәрдар белгеч килеп баса. Моннан тыш аңа әдәбият һәм тел гыйлеме дә, археология, этнография дә, нумизматика да, математика, география дә, медицина да, формалогия дә чит түгел. Ул аларның һәркайсы, хәтта музыка һәм сәнгатьнең башка төрләре хакында да теоретик бәхәсләр алып барырга әзерлекле галим булган.

II бүлек
Ш.Мәрҗанинең хезмәтләре һәм киң колачлы эшчәнлеге

Шиһабетдин Мәрҗани — татар халкы язмышында якты эз калдырган кеше. Аның хезмәтләре һәм киң колачлы эшчәнлеге халкыбызны урта гасыр туңлыкларыннан, катып калганлыктан арындыруда мөһим роль уйнады. Аның тарафыннан барлыгы 30 дан артык фәнни хезмәт язылды. Аларда фәлсәфә һәм илаһият тәгълиматы (богословие) проблемалары, тарих һәм мәдәният мәсьәләләре яктыртыла. Аның күпкырлы мирасында «Мөкаддимәте катабе Вафийәт әл-әсләф вә тәкийәт әл-әхләф» дигән фәлсәфи-теоретик хезмәт аерылып тора. Бу зур күләмле китап 1883 нче елны Казанда гарәп телендә басылып чыга. Ул тирән эчтәлекле теоретик әсәр. Анда автор үзенең тарихи процесска, төрле фәннәрнең барлыкка килүе һәм таралуына карата булган карашларын бәян итә, фәлсәфи-методологик проблемаларның илаһият тәгълиматына кагылышлы мәсьәләләрне яктырта. Китапта Ш.Мәрҗани шулай ук фәннәргә классификация бирә, аларның роль һәм функцияләре турында сүз алып бара. «Мөкәддимә»дә гарәпләрнең борынгы тарихы, ислам тарихы, гарәп теле һәм әдәбият мәсьәләләре дә үзләренең чагылышын табалар.

Ш.Мәрҗани шулай ук «Вафийәт әл-әсләф вә тәкийәт әл-әхләф» исемле 7 томлык капитал хезмәт тә иҗат итә. Бу библиографик характердагы зур әсәр гарәп телендә язылган. Әмма нәшер ителмәгән. Хәзер Татарстан фәннәр академиясе тарих институтының иҗтимагый фикер тарихы һәм ислам белеме бүлегендә аның урыс телендә кыскартылган варианты хәзерләнде. Әмма әлегә ул да үзенең нәшер ителүен көтеп ята. Ә хезмәтнең кулъязма оригиналы исә Казан дәүләт университеты китапханәсенең кулъязмалар һәм сирәк китаплар бүлегендә саклана. Анда VI гасырдан алып Мәрҗанинең үз заманына кадәр яшәгән мәгълүм шәхесләрнең тормышы һәм эшчәнлегенә һәрьяклап анализ бирелә. Бу шәхесләрнең тормышы һәм эшчәнлеге яктылыгында автор тарихи вакыйгаларны тасвирлый, җәмгыятьнең рухи тормышы һәм мәдәният үсеше мәсьәләләрен күтәрә.
«Нәзүрәтел-хак» (Казан, 1870), «Әл-хикмәтел-Балига» (Казан, 1888), «Хаккыл-Фурат» (кулъязма) исемле гарәп телендә язылган хезмәтләрендә Ш.Мәрҗани фәлсәфәгә һәм илаһият тәгълиматына кагылышлы мәсьәләләр күтәрә һәм аларга һәръяклап анализ ясый, чынбарлыктагы процессларны фәнни яктан аңлауга юл яра.

«Ш.Мәрҗанинең фәнни мирасында «Мөстәфадел-әхбар фи әхвәи Казан вә Болгар» исемле хезмәте аерым урын алып тора. Бу ике томнан торган әсәр татар телендә язылган. Аның беренче томы Казанда ике мәртәбә — 1885 нче һәм 1897 нче елларда нәшер ителә, ә икенче томы 1900 нче елда дөнья күрә»2. Галимнең бу китабында Идел Болгарстанның дәүләт буларак оешуы яктыртыла, аның халкына кавеми (этник) һәм мәдәни яктан характеристика бирелә, бу халыкның тормыш шартлары карала, анда хакимлек иткән иҗтимагый-сәяси һәм мәдәни-идеологик мөнәсәбәтләр тасвирлана.

Әсәрнең икенче кисәгендә Явыз Иванның Идел буен яулавының нәтиҗәләре, татарлар арасында мәгърифәт эшенең торышы, белем таралышы анализлана һәм уку-укыту йортларының торышы характерлана. Бу томда татарлар арасында эшләгән, танылган мөдәррисләрнең, укымышлыларның һәм башка күренекле шәхесләрнең эшчәнлеген яктыртуга да зур урын бирелгән.

Тарихчы галим буларак Ш.Мәрҗани җирле тарихны өйрәнү белән генә чикләнми. Инде телгә алынган «Вафийәтел-әсләф вә тәкийәтел-әхләф» дигән хезмәтендә ул киң диапазонлы шәрыкъ белгече (шәрыкъшнас) буларак чыгыш ясый. Шәрыкъка турыдан-туры кагылышлы аның башка хезмәтләре дә дөнья күрә. Аларның күп өлеше Урта Азия халыкларының тарихын һәм мәдәниятын яктыртуга багышлаганнар. Әле Бохарада укыган елларында ук ул «Исламе әбнаш әл дәһр фи әхвәли вә әһел Мәвәрәэннәһер» дигән китап яза. Анда ул Урта Азиядәге шул вакытта булган хәлләргә, Бохараның дәүләт эшлеклеләренең эшчәнлегенә тәнкыйди анализ бирә.
Ш.Мәрҗанинең Урта Азиянең тарихын һәм географиясен яктыртуга багышланган хезмәтләре дә бар. Шундыйлардан берсе «Гурфат әл-хавакин ли Арфат әл-хавакин» («Ханнарның тораклары һәм аларның тормышларын өйрәнү») дигән китап. Бу китап 1864 нче елда Казан университеты типографиясендә басылып чыга һәм фәнни җәмәгатьчелек тарафыннан югары бәя ала. Мәгърифәтче галимнең бу хезмәтен «Аң» журналы болай дип бәяләде: «Әгәр «Мөстәфад әл-әхбар...» Идел буе халыклары тарихын өйрәнүдә мөһим чыганак булса, «Гурфат әл-хавакан...» Урта Азиянең X-XII йөзләргә караган тарихын өйрәнүдә шундый ук роль уйный»2. Бу хакыйкый бәяләмә. Чөнки ул вакытта Урта Азиянең монгол чорына кадәрге тарихын яктырткан хезмәтләр әлегә булмый.
Шулай итеп, күпсанлы хезмәтләр аша Ш.Мәрҗани безнең күз алдыбызга зур галим-тарихчы һәм фәлсәфәче буларак килеп баса.

III бүлек

Ш.Мәрҗани — мәгърифәтчелек позицияләреннән торып, рационализм идеяләренә таянып фикер йөрткән кеше

Фәлсәфә һәрвакыт рационализм позициясендә торган Ш.Мәрҗани хөр фикерлекне яклап чыга, тәкълидчелек белән килешә алмый. Тәкълидчелек идеясы ул заманнарда консерватив карашта торган дин әһелләренең һәр төрле яңалыкка, хөр фикерләүгә каршы көрәшү коралы вазифасын үтәде. Бу идея белән коралланган искелек тарафдарлары үз замандашларын борынгылар әйтеп калдырганнарга уйламыйча иярүне таләп итеп чыктылар, адәм баласының иҗади эзләнүләргә хакы барлыгын инкяр иттеләр. Алар фикеренчә, иҗади эзләнүләр заманы инде артта калды, мөстәкыйль фикер йөртергә сәләтле шәхесләр юкка чыкты. Бу идеяның җәмәгатьчелек фикерен яулап алуы иҗади эзләнүләргә богау салды, уй-фикердә торгынлык тамыр җәюенә китерде. Бусы исә җәмгыять тормышында урта гасырдан калган традицияләр саклануының мөһим терәгенә әйләнде.
Әле Ш.Мәрҗанинең элгәрләреннән булган Г.Курсави бу практикага каршы кискен протест белән чыкты, тәкълидчелекне иҗтимагый үсешне тоткарлый торган традиция буларак гаепләде. Әмма үткәннәргә сукырларча иярү һәм догматизм күренешләренә хәлиткеч һөҗүм Ш.Мәрҗани тарафыннан ясалды. Үзенең «нәзүрәтелхак» («хаклыкны күзәтү»), «Әлхикмәтел-балига» («Җитлеккән фәлсәфә»), «Хаккыл-мәгърифәт» («Мәгърифәттә хаклык»), «Мөкаддимәте...» («Кереш») һәм башка хезмәтләрендә ул тәкълидчелек һәм аңа бәйләнгән догматизм безнең арада һәр төрле тәгассыблыкның һәм катып калганлыкның терәгенә әйләнде, безнең өстебезгә төшкән зур афәтләрнең берсе ул, дигән фикер үткәрә.
Мәрҗани шулай ук ул заманнарда мөселман дөньясында нык тамыр җәйгән динсез дип санаган практикасын, фәнни эзләнүләр белән шөгыльләнүче һәркемне алласызлыкта гаепләү күренешләрен дә бөтен кискенлеге белән кире кага.

«Дөньяга караш мәсьәләләрендә Ш.Мәрҗани мәгърифәтчелек позициясендә торып, рационализм идеяләренә таянып фикер йөртә, фәлсәфи проблемаларны аек акыл калыбына салып карарга чакыра. Бу очракта да ул, әлбәттә, ислам позициясендә кала һәм илаһи көч булган Аллаһны таный. Аллаһ, дип хисаплый Ш.Мәрҗани, барча мөмкинлекләрдән алда килә, әмма бу аның табигый дөньяга карата замандагы беренчелеге түгел, ә асылда беренчелек. Аның карашынча, Аллаһ яшәешнең гомуми сәбәпчесе, ул һәркайда һәм һәркайчан барлык нәрсәләрнең дә нигезендә ята. Ул үткән, бүген һәм киләчәкне үтеп чыга һәм берләштерә. Аның асылы һәркайчан һәм һәркайда материаль чынбарлыкта да, рухи чынбарлыкта да үзенең чагылышын таба»2.

IV бүлек
Ш.Мәрҗани — тарихчы

Шиһабетдин Мәрҗанинең иҗади мирасында төп урыннарның берсен тарих фәне проблемалары алып тора. Ул безнең күз алдыбызга киң диапазонлы тарихчы-тикшерүче булып та, тарих фәненең тирән фикер йөртүче теоретигы булып та килеп баса. Үзенең хезмәтләрендә ул тарихның фәннәр системасындагы урынын бик нигезле итеп ачып сала, кешеләр тормышында аның ролен тәгаенли һәм тарихи эзләнүләрнең методологик нигезләрен яктырта. Тарих фәненең бурычын исә Ш.Мәрҗани халыкларның тормышы өчен көрәшен ачып салуда, тарихи шәхесләрнең эшләрен тикшерү һәм бәяләүдә күрә, «Тарих, — дип яза ул тарих гыйлеменең максатын ачыклап, — халыкларның үткән хәлләрен сөйләп, аларның күркәм эшләрен белдерергә, элеккерәк заманда яшәп тә дөрес һәм изге юлдан баручыларга иярергә өнди... Тарихта төрле халыкларның һөнәрләре, заралы һәм файдалы эшләре күрсәтелә. Тарих — ул халык һәм кабиләләрнең башыннан үткәнне, патшалар һәм гомумән җитәкчеләрнең дуслашу һәм ызгышларын сөйли торган гыйлем. Бу өстән караганда, ә эчтән, ныклабрак уйласаң, тарихның төбе тирән хикмәткә ирешә торган тикшерүләр үткәрү һәм җентекләү, ул вакыйгаларның ни рәвешле булганлыкларын, тирән сәбәпләрен, барның ничек бар булуын һәм аның нечкә нигезләрен ачу»4.
Тарих фәненең методологик принциплары турында сүз алып барганда Ш.Мәрҗани объективлыкка басым ясый, фактларны һәм вакыйгаларны ничек булсалар, шулай яктыртырга кирәклеген күрсәтә. Шул ук вакытта ул объективлыкның тарихи вакыйгаларны һәм фактларны гадәти хикәяләү генә түгел, ә аңлатып бирү икәнлеген дә күрсәтеп үтә.

Татар мәгърифәтчелегенең формалашуы һәм үсеше милли аңның уянуы белән параллель рәвештә барды һәм бу Ш.Мәрҗанинең иҗади мирасында да үзенең якты чагылышын тапты. Милләт һәм халыкның тарихи язмышы бу мирасның үзәк урыннарының берсен били. Милли аңның төшенкелеге, үз халкыңның тарихи үткәнен һәм мәдәни мирасын белмәү, аның фикеренчә, социаль һәм милли алгарыш (прогресс) юлында җитди киртә булып торалар.

Шуңа күрә дә тарихчы-галимнең игътибары үзәгендә үз халкының, үзе яшәгән төбәкнең тарихы тора. Ш.Мәрҗани бик урынлы рәвештә татар халкының фәнни тарихына нигез салучылардан санала. Татар мәдәниятың күренекле вәкиле Җ.Вәлиди юкка гына аны «безнең Геродотыбыз» дип атамады.

Ш.Мәрҗани тарихка тормыш мәктәбе дип карый, аның танып-белү һәм әхлакый тәрбиядәге ролена басым ясый һәм шуңа бәйле рәвештә тарихи үткәннәрне һәм әдәби мирасын өйрәнү һәм пропагандалауны татар халкының киләчәк язмышын билгеләүдә мөһим шарт дип саный. Ул татар халкының зур тарихи үткәне һәм бай әдәби мирасы бар, дип хисаплый.
Кол Галинең «Йосыф китабы», Мәхмүт әл-Болгариның «Нәхәң әл-Фарадисы», «Нәсыйхәт әл-Салихин», «Бәдавам» кебек ядкарьләре, «Нәүрүз», «Шәһри Болгар вазилары» бәетләре кебек әдәби һәм әхлакый әсәрләр бу мирасның мөһим өлешен тәшкил итәләр. Боларның кайберләре «бик иске язу белән язылган... һәм Болгар шәһәрендә табылган кабер ташларындагы язуларга бик охшаган. Мондый китаплар бу мәмләкәттә басма һәм язма хәлдә бик күп табыла. Башка мәмләкәтләрдә  күренгәне һәм ишетелгәне юк. Бу китапларның теле госманлы, чыгтай, төрекмән һәм казакъ телләреннән аерылып тора»5.

Шулай итеп, Ш.Мәрҗани бу әдәби ядкарьләрнең татар халкының рухи мирасының аерылгысыз өлеше икәнлеген раслап чыга.

V бүлек
Ш.Мәрҗанинең эшен дәвам итүче тарафдарлары

Ш.Мәрҗанинең фәнни иҗаты һәм эшчәнлеге мәгърифәтчелек юнәлешендә иде һәм татар иҗтимагый фикере үсешендә бик мөһим роль уйнады. Аның иҗади мирасы туган халкын феодаль-патриархаль мөнәсәбәтләр һәм урта гасырчылык идеологиясе капкыннарыннан коткаруга, аны дөнья мәдәнияты казанышларына бәйләргә юнәлдергән иде. Ш.Мәрҗанинең яңача фикерләве кадимче руханиларның һәм иске карашлы байларның зур каршылыгына очрый. Аны ике мәртәбә муллалыгыннан алалар, динсезлектә, көферлектә гаеплиләр, ләкин Мәрҗани кузгаткан фикер хәрәкәте үсә, аның тарафдарлары да күбәя бара. «Мәрҗани әсәрләрендә, — дип яза соңыннан Г.Ибраһимов, — сез ислам дөньясын каплап, акылларны богаулап яткан барлык туңлыкларга, барлык тәгассб вә караңгылыкларга каршы гайрәтле протест кылучы көчле фикер иясе, фикердә вә икътикадта хөр булмак — һәркемнең табигый хокукы, дип игълан кылу дәрәҗәсендә бер каһарманны күрәчәксез»6. Ш.Мәрҗанинең иҗади мирасын һәм эшчәнлеген шулай ук татар мәдәниятының күренекле вәкилләре М.Акмулла, Г.Чокрый, Г.Тукай, М.Гафури, язучы-публицистлар Ф.Әмирхан, Н.Думави, галим-иҗтимагый эшлеклеләр Р.Фәхретдинов һәм Җ.Вәлидиләр дә югары бәялиләр. Г.Ибраһимов аны «бөек остазыбыз», «безнең таңыбызның Чулпаныдыр» дип атый. «Шиһап хәзрәт» шигырендә Г.Тукай мәгърифәтче галимне балкып чыккан тулган айга охшата:
Кирәк булса, әйтеп бирим: ул шәп хәзрәт,

Тулган ай күк балкып чыккан Шиһап хәзрәт,

Мәгарифкә әүвәл башлап адым салган,

Милләт өчен бәһа җитмәс кыйбат хәзрәт, — дип яза.

Ш.Мәрҗанинең фәнни эшчәнлеге урысның укымышлы даирәләрендә дә югары бәя алды. Күренекле шәрекъ белгече академик В.В.Бартольд, мәсәлән, аны «татарлар арасында прогрессив агымга нигез салучылардан» дип атады. Ә Казан университеты профессоры Н.Ф.Кафтанов тарихчы галимнең «Мөстәфади әхбары...» тарих һәм этнография ягыннан урыс теленә генә түгел, Европадагы башка телләргә дә тәрҗемә ителергә лаек; монда автор Болгар һәм Казан патшалары турында төгәл һәм фәнни рәвештә яза, дип күрсәтеп үтә»7.
Күренекле язучы һәм җәмәгать эшлеклесе С.Айни һәм таҗик профессоры Богоуддинов татар мәгърифәтче-галимнең Урта Азиядә иҗтимагый фикер үсешенә тәэсире зур булмаганлыгы турында да язалар.

Ш.Мәрҗани үзен Россиядә генә танытмады, көнчыгыш илләрендә дә һәм  көнбатышта да аны белә иделәр һәм аның турында һаман кызыксынып тордылар. Мәсәлән,  1874 нче елның 30 нчы мартында аңа Лондоннан энциклопедия өчен тәрҗемәи хәлен һәм фотосын җибәрүен сорап хат белән мөрәҗәгать итәләр. Аның белән Төркия, Тунис, Каһирә, Мәдинә, Һиндстан галимнәре кызыксынып тора, «язылуына берничә ел үткәннән соң, — дип язды Мисырда чыга торган «Әл-Монтатыйф» журналы, безгә галим Шиһабетдин бин Баһаветдин бин Сөбхан бин Габделкәрим әл-Мәрҗанинең «Вафийәт әл-әсләф фә тәхийәт әл-әхләф» исемле китабы килеп төште. Ул Аурупа Русиясенә буйсындырылган Казан өлкәсендә яшәүче татар укымышлыларыннан. Ул безгә һиҗринең нче елы белән теркәлгән китабы аша килеп җитте. Шуңа күрә әле аны исән-сау дип фаразларга була. Аның китабы сүзләр сайлауның уңышлылыгы, әйтелгән сүзнең синтаксис төзелеше һәм фикер тирәнлеге ягыннан Мисыр, Димәшк яки Гыйрак галимнәренең әсәрләреннән һич кенә дә калышмый»2. Бу бәяләмә Ш.Мәрҗанинең башка мәмләкәтләрнең фәнни даирәләрендә дә танылу тапканлыгы хакында сөйли.
Ш.Мәрҗани кешенең гакылын һәртөрле рухи богаулардан коткару кирәклеген аңлап эш итте. Ул бөтен гомерен алгарыш идеялары өчен көрәшкә, кешеләрнең дөньяны аңлавын киңәйтүгә, рухи нурланышка багышлады. Ул милләттәшләре аңының ачылуы һәм яңарыш турында хыялланды һәм бөтен көчен, иҗади сәләтен шушы хыялын тормышка ашыруга бирде. Щуңа күрә татар иҗтимагый фикере һәм мәдәнияты тарихында ул күренекле урын алып тора да.

VI бүлек

Ш.Мәрҗани нәсел җебен дәвам итүче оныкларының кызлары хакында берничә сүз. Наҗия апаның киләчәк буыннарга юнәлгән теләге.

Хәзерге вакытта Ш.Мәрҗанинең нәсел җебен дәвам итүче оныкларының кызлары — Суфия, Оркыя, Галия, Наҗия апалар — бабаларының эшен дәвам итеп, җәмгыятькә хезмәт итәләр. (Өстәмәлек № 2). Югары белем, билгеле, аларга җиңел бирелмәгән, ләкин Мәрҗаниләр нәселе авырлык-кыерсытуларга бирешмичә, мөгаллимлекне сакларга тырышкан. Ул буыннан-буынга дәвам иткән.
Шиһабетдин хәзрәтнең олы кызы Хава апа Габдулла хәзрәт Апанаевның хәләл җефете булган икән. Аларның Гайшә, Оркыя, Фатыйма, Яхъя, Идрис, Әминә, Зәйнәп, Әюп исемле балалары булган. (Өстәмәлек № 3).

Мәгълүм булганча, Габдулла хәзрәт Апанаев самодержавиягә каршы пропаганда алып баруда гаепләнеп Вологдага сөргенгә озатылгач, Хава апа балалары белән ике тапкыр күрешергә бара. (Өстәмәлек № 4). Вологдага бару хәзер дә җиңел түгел. Балаларны өзелеп сагынган ире янына барырга кызы белән кияве булышкан аңа. Сөргенгә бару — кунакка бару түгел, шулай да рәсемдә бу гаиләнең күңелсез хәле сизелмәгән кебек. Гомумән, сер бирмәү, хәсрәтне йотып яши белү гаделсезлек тарафыннан нык кыерсытылган бу нәсел өчен бигрәк хас сыйфат кебек. Суфия апа да сабыр гына: «Башта университетка укырга кергән идем. Бик тә очасы, канатланасы килде... Авиация институтына күчтем. Диплом яклыйм дип куанып йөргәндә «очырттылар». Гаиләдә без биш бала, бишебезне дә төрле срокларга «халык дошманы» итеп утыртып куйдылар», — дип сөйли8. Улларын күрергә өметләнеп барган Гайшә апаны да 2 ай чыгармаганнар. Хәсрәтнең олысы, ачысы төшкән бу нәселгә. Әмма сындырмаган. «Суфия апа өлкән яшьтә булса да, яшьләр кызыгырлык. Шулкадәр камил акыллы, матур сөйләшүе, җитез хәрәкәтләре, тәмле ризыклары белән сокландыра. Күз генә тия күрмәсен», — дип яза Суфия апа турында тарих фәннәре кандидаты Тәэминә Биктимерова.
Хава апаның өченче баласы Фатыйма кызы Галия дә шул асыл затларга хас зәвыклы кеше. Чын мәгънәсендә зыялылардан. Ветеринария фәннәре кандидаты. Хәзер ялда. Оныгын үстерешә. Казанда укырга насыйп булмагач, югары белемне Ленинградта алган Галия апа.

Оркыя апа — Хава ханымның алтынчы баласы Әминәдән туган кыз. Алар шактый гомерен Томскта яшәгәннәр. Әминә апа балалар укыткан. Кызы Оркыяга да югары белем бирә алган. Оркыя Иманолва озак еллар Казан университетында эшләгән галим. География фәннәре кандидаты.

Наҗия апа — Мәрҗанинең олы кызы Галиянең кызының кызы. Ул да Казан университетын тәмамлаган, озак еллар математика укыткан. Наҗия апа «яшь буын ат-баба кыйбласына, теленә хилафлык китермәсә икән, үткәнебезне, олы шәхесләребезне, хак бәян ителгән тарихларыбызны укып белсәләр иде» дигән теләктә кала.
Йомгак

Мин Наҗия апаның киләчәккә булган борчулары белән килешәм, уйларын уртаклашам. Ләкин минем өметем зур. Менә бит, Мәрҗани исемен мәңгеләштерү, бүгенге көн яшьләрен аның хезмәтләре белән таныштыру максатыннан, Казан шәһәренең 2 нче татар гимназиясендә, Әтнә районы Комыргуҗа авылы мәктәбендә Ш.Мәрҗани музейлары эшләп килә, тарихчыларыбыз бөек шәхесебезнең тормыш юлын, эшчәнлеген, иҗатын өйрәнә. Бу исә хәзерге заман кешеләренең гомере буена халкыбызга хезмәт иткән, тормышын яшәешнең хаталарын төзәтү һәм адашканны туры юлга чыгару кебек бик авыр һәм мәшәкатьле эшкә багышлаган бөек остазыбызны хәтерләүләре, якты сурәтен күңелләрендә йөртүләре хакында сөйли.

Онытырга хакыбыз юк! Бөек шәхесебезнең истәлеген яктырту — безнең зур бурычыбыз ул. Менә мин дә катлаулы эшкә тотынып, Ш.Мәрҗани хакында язылган рефератым белән шул бурычның нинди дә булса өлешен үтәдем дип уйлыйм. Киләчәктә дә Ш.Мәрҗани шәхесе онытылмас, өйрәнелер, үрнәк итеп алыныр дип ышанып калам.

Инде рефератымны Мәрҗани исеменең үлмәс, мәңгелек икәнен исбатлаган Г.Тукайның Ш.Мәрҗанигә багышлап язылган шигырь белән тәмамлыйсым килә:

Бер җан белән тиздән милләт итә бәйрәм,

Шәрафәтләп туган көнне бу мөхтәрәм.

Җисеме үлек, исеме терек бу хәзрәтнең
Мәхшәргәчә телләр сөйләр, язар каләм!

Өстәмәлек исемлеге

1. Өстәмәлек № 1.

   Мәрҗани яки Юнысов мәчете (1766-1770), шәһәрнең сакланып калган иң иске мәчете. Аны архитектор В.Кафтырев проекты белән шушы төбәктән татар осталары төзегән.

2. Өстәмәлек № 2.

      Шиһабетдин бине Баһаветдин әл-Мәрҗани оныкларының балалары. Сулдан уңга: утырганнар — Суфия Мостафина, Галия Габделвәлиева, басканнар — Наҗия Ильясова, Оркыя Иманаева.

      Мәрҗанинең кызы Хава ханым (уртада). Сөргендәге ире Габдулла Апанаев янына Вологдага күрешергә килгән чагы.

3. Өстәмәлек № 3.

      Утырганнар: сулдан икенче Хава һ(м кызлары Фатыйма (сулда беренче), Гайшә (өченче), Әминә (дүртенче). Басканнар (сулдан): оныклары Суфия, Галия, Рокыя, кызы Зәйнәп. Уртада Фатыйма кызы Асия. Томск, 1939.
      Ш.Мәрҗани оныклары.

      Сулдан уңга: Рокыя, Фатыйма, Гайшә. Казан, 1906.

4. Өстәмәлек № 4.

     Ш.Мәрҗанинең кияве Габдулла Апанай (1862-1919).

     Ш.Мәрҗани оныгы (Галиянең кызы) Нәгыймә ире Таһир Ильяси белән. Вологдада сөргендә (1908-1911).

5. Өстәмәлек № 5.

     Ш.Мәрҗанинең Казандагы йорты (хәзерге К.Насыйри урамы, 10 нчы йорт).

     Ш.Мәрҗани «Мәдрәсәи Галия»се, 1995.

     Ш.Мәрҗанинең шәхси әйберләре (Ш.Мәрҗани исемендәге татар гимназиясендә Мәрҗани музеенда саклана).

     Ш.Мәрҗанинең шәхси мөһере. Мөһердә «Шиһабетдин бине Баһаветдин әл-Мәрҗани. 1281 (1864)» дип язылган. ТР Берләшкән дәүләт музеенда саклана.

